Generelle krav til (tryggleik i) løypene i motbakke-fjelløp

Fjelløping er ein verdsidrett som dei siste åra har blitt svært populær  i Noreg gjennom motbakke-fjelløp ( mountain-running uphill) der Skåla 1848m rett opp har blitt sjølve fyrtårnet for ei ny nasjonal løpsbølge på kraftig opptur. I 2005 år var Skåla 1848 m rett opp arena for historiens fyrste NM i motbakke-fjelløp og talet på motbakkeløp er blitt mangedobla på få år. Det er stor variasjon i løypetrasear frå løp til løp og enkelte løp har så bratte og krevjande parti at tryggleiken til deltakarane kjem i fokus. Nokre arrangørar har sikra vanskelege parti med tau og kjetting. Det er god grunn til å spørje seg om kor grensene går for kva som kan godkjennast som løypetrase i motbakkeløp innafor regelverket til Norges Fri-idrettsforbund. Motbakkeløp er ikkje fjellklatring. 

Det internasjonale regelverket som er utarbeida av World Mountain Running Association WMRA er utarbeida som regelverk for EM og VM- løypene.
Felles for alle løp gjeld :
(a) Løypetraseen må ikkje ha farlege parti 
(b) Evt. vanskelege parti i løypa må ha godt vakthald og være godt sikra
(c) I nedoverbakkar skal det ikkje være trappetrinn av stein, det skal ikkje være lause steinar og nedoverbakken skal ikkje ha eit fall på over 30% målt over ein km frå der bakken starta.
I det norske regelverket er det eit overordna krav at løypetraseane ikkje må ha farlege parti.  I tillegg er det eit krav at løpet skal kunne gjennomførast utan at det er naudsynt med tau eller andre hjelpemidlar. Tau kan nyttast som ekstra sikring i løypetraseen, men skal ikkje være naudsynleg å bruke for å kome opp. Det kan bli mange ”dramatiske” episodar dersom t.d. fleire deltakarar samstundes skal kjempe om å kome opp i det same tauet.  Deltakarane skal fritt kunne springe / gå frå start til mål utan fare for alvorleg skade/ ulykke og dette burde være tilstrekkeleg som retningslinje for alle arrangørar. Det er arrangøren sitt ansvar å sikre løypetraseen. T.d. for å hindre at løparar i bratte parti kan utløyse lause steinar som kan skade dei som kjem bak. 

